
Jejas keseimbangan
pembangunan

KUCHING: Kelewatan
memuktamadkan proses
persempadanan semula Dewan
Undangan Negeri (DUN) Sarawak
bukan sahaja menjejaskan
penggunaan 17 kerusi baharu
pada pilihan raya negeri (PRN)
akan datang, malah berpotensi
memperlahankan agenda jangka
panjang Sabah dan Sarawak
untuk memperkukuh representasi
di Parlimen selaras semangat
Perjanjian Malaysia 1963 (MA63).

Pensyarah Kanan Universiti
Malaysia Sabah (UMS), Dr. Romzi
Ationg berkata, kelewatan itu
menyebabkan pertambahan kerusi
yang dicadangkan tidak dapat
dimanfaatkan bagi memperkukuh
jumlah wakil rakyat, khususnya
di kawasan yang berkembang
pesat dari segi penduduk dan
pembangunan.

“Apabila persempadanan
tidak dimuktamadkan, kawasan
yang mengalami pertambahan
penduduk akan terus diwakili
mengikut sempadan lama.

“Ini mewujudkan
ketidakseimbangan dan secara
tidak langsung mengekalkan
ketidakseimbangan saiz
kawasan pilihan raya, sekali gus
menjejaskan keadilan representasi,
keberkesanan penyampaian
perkhidmatan serta keseimbangan
pembangunan antara kawasan
bandar dengan luar bandar,”
katanya ketika dihubungi Suara
Sarawak, semalam.

Mengulas kemungkinan 17

kerusi baharu itu masih dapat
digunakan pada PRN akan
datang, Dr. Romzi berkata, dari
sudut perundangan, ruang masih
wujud jika semua prosedur dapat
diselesaikan sebelum pembubaran
DUN.

“Bagaimanapun, peluang
itu semakin tipis sekiranya
proses terus tertangguh kerana
SPR perlu mematuhi semua
keperluan undang-undang.

Ini termasuk penelitian awam
serta mendapatkan kelulusan
yang diperlukan sebelum
sesuatu persempadanan boleh
dikuatkuasakan,” katanya.

Beliau turut berpandangan,
kelewatan itu boleh memberi
kesan tidak langsung terhadap
usaha menambah bilangan kerusi
Parlimen bagi Sabah dan Sarawak.

Walaupun persempadanan
DUN dan Parlimen ialah dua
proses berasingan, katanya,
kedua-duanya saling berkait
dari sudut perancangan sistem
representasi.

“Kelewatan ini mencerminkan
cabaran institusi yang boleh
memperlahankan agenda
memperkukuh kedudukan Sabah
dan Sarawak dalam Persekutuan
selaras dengan semangat MAG3.

“Sekiranya situasi itu berlarutan,
pembaharuan sistem representasi
yang dihasratkan oleh kedua-dua
wilayah berkenaan juga akan terus
tertangguh,” tambahnya.

Dalam jangka panjang, keadaan
itu berpotensi mengekalkan

ketidakseimbangan agihan kerusi
Parlimen serta mempengaruhi
keseimbangan kuasa politik di
peringkat Persekutuan.

“Di samping itu,
memperlahankan pelaksanaan
agenda reformasi yang berasaskan
semangat perkongsian dalam
pembentukan Malaysia,” katanya.

Sehubungan itu, beliau
menyarankan Kerajaan
Persekutuan, Kerajaan Sarawak
dan SPR memperkukuh koordinasi
serta menetapkan garis masa
yang jelas bagi memastikan
proses persempadanan dapat
diselesaikan mengikut jadual.

“Rundingan bersama semua
pihak berkepentingan perlu
dipercepatkan tanpa menjejaskan
keperluan undang-undang,
integriti pilihan raya serta prinsip
representasi yang adil kepada
rakyat. Perkara paling penting ialah
memastikan proses ini berjalan
secara telus, berasaskan data
dan mematuhi semua peruntukan
undang-undang supaya objektif
memperkukuh sistem representasi
dapat dicapai,” katanya.

Khamis lalu, Setiausaha
Agung Gabungan Parti Sarawak
(GPS), Datuk Seri Alexander
Nanta Linggi mengakui kelewatan
proses persempadanan semula
kawasan pilihan raya memberi
implikasi besar sehingga
tambahan 17 kerusi DUN Sarawak
berkemungkinan tidak dapat
digunakan pada pilihan raya negeri
akan datang.

